
Matt 1.21
Du skal gje han namnet Jesus, for han skal frelsa folket sitt 
frå syndene deira.
Om det nye året som ligg framfor oss veit eg ingenting, anna enn at eg veit at eg kjem nok til å vera 
nokså lik meg i 2008 som eg var i 2007. Og då veit eg om mykje godt eg gjerne skulle ha gjort og 
om mykje mindre godt eg gjerne skulle ha lete vore å gjera. Og så veit eg at mykje av det gode kjem 
eg ikkje til å gjera, og mykje av det dårlege kjem eg til å velgja å gjera.

Kort og godt kjem eg til å vera ein alminneleg syndar og i det nye året.
I forhold til Gud, til menneske og skaparverket kjem eg til å vera ein syndar som vel feil.

Eg kjem til å såra nokon og i dette året, eg kjem til å oversjå nokon, Eg kjem til å tenkja nedlatande 
tankar om andre. Og kjem til å vera så oppteken av meg og mitt eg eg ikkje merkar kva andre kunne 
ha vore for meg. Eg kjem til å gjera andre vondt. Eg kjem til å få ein tanke om at den skulle eg 
besøkt, eller eg skulle ha sett meg ned og lese litt i ei god bok. Så kjem eg heller til å sløva framfor 
TV og fylla hovudet med tomhet. Og berre bruka tid på meg sjøl.
Og så kjem eg til å kjøra for mykje bil, i plassen for å gå eller sykla, eg kjem til å vera like god til å 
sløsa og forurensa i år som i fjor.

Alt dette fordi eg er ein alminneleg kvardagssyndar.
Ikkje fordi eg ikkje veit betre, men fordi eg er som Paulus, ”det gode som eg vil, gjer eg ikkje, og det 
vonde som eg ikkje vil, det gjer eg.” Alt som i fjor, fordi eg eit alminneleg menneske, ein alminneleg 
kvardagssyndar.

Då er det at eg i år som i fjor vil starta dette nye året i Jesu namn. Han som fekk namnet og 
oppgåva: For å frelsa folket sitt frå syndene deira.

Så treng eg og i det nye året at ein peikar på meg og fortel meg at:
Er Gud for oss, kven er då mot oss?
Han som ikkje sparde sin eigen Son, men gav han for oss alle, kan han anna enn gje oss all ting 
med han? Kven vil klaga Guds utvalde? Gud er den som frikjenner. Kven kan då fordøma?
Kristus Jesus døydde, ja meir enn det, han stod opp og sit ved Faderens høgre hand, og han bed 
for oss. Kven kan skilja oss frå Kristi kjærleik? Angst eller forfylgjing eller svolt eller nakenskap eller 
fare eller sverd?

For eg er viss på at korkje englar eller krefter, korkje det som nå er eller det som koma skal, eller 
noka makt, korkje det som er i det høge eller i det djupe, eller nokon annan skapning skal kunna 
skilja oss frå Guds kjærleik i Kristus Jesus, vår Herre. Rom 8.31ff.

Om nyttårsforsett veit eg lite, berre det at den einaste som held løfter, er Gud. – han som ikkje 
oppfyller alle ynskje, men oppfyller alle sine løfte.

